
Dadansoddiad o'r Canlyniadau Ar-lein 
 
Mae CBAC yn darparu gwybodaeth i ganolfannau arholiadau ar wefan ddiogel CBAC.  
Cyfyngir y ddarpariaeth hon i staff mewn canolfannau yn unig.  Y Swyddog Arholiadau yn y 
ganolfan sy’n rhoi’r caniatâd i’r staff yn y ganolfan gyrchu’r wefan hon. 
 
Adroddiad Ystadegol Blynyddol 
 
Mae’r Adroddiad Ystadegol Blynyddol (a gyhoeddir yn ystod ail hanner Tymor yr Hydref) yn 
cynnwys canlyniadau cyffredinol pob arholiad y mae CBAC yn ei weinyddu.   

GOFAL, CHWARAE, DYSGU A DATBLYGIAD PLANT 

YMARFER A THEORI 
 

Lefel 2 
 

Ionawr 2023 
UNED 216 

 
 

Sylwadau Cyffredinol 

Roedd cwestiynau yn y papur hwn yn cyd-fynd â chyfresi blaenorol. Roedd y cynnwys yn 
cyflwyno amrywiaeth o fathau o gwestiynau yn ymdrin â chynnwys Uned 216 fel y nodir yn y 
fanyleb. Roedd y mathau o gwestiynau yn darparu amrediad o gwestiynau tariff is a thariff 
uwch ar draws cynnwys yr uned. Roedd y cwestiynau'n profi gallu'r dysgwr i ddefnyddio ei 
wybodaeth a'i ddealltwriaeth o Uned 216 yn ei chyfanrwydd. 

Roedd rhai dysgwyr wedi ceisio cymhwyso gwybodaeth a dangos dealltwriaeth yn y rhan 
fwyaf o'r atebion a gyflwynwyd. Ar y cyfan, roedd y dysgwyr yn dangos dealltwriaeth wrth 
geisio ateb y cwestiynau ond gwelwyd rhai bylchau clir mewn gwybodaeth, yn benodol ym 
meysydd deddfwriaeth a pholisi. Prin hefyd oedd y dystiolaeth o ddeall oedrannau a chamau 
datblygiadol, yn enwedig datblygiad disgwyliedig babanod. 

Atgoffwyd arholwyr o'r canllawiau marcio cadarnhaol ac o ganlyniad cymhwyswyd amrediad 
o farciau.  

Gwnaed sawl ychwanegiad/newid i'r cynllun marcio yn ystod y gynhadledd, cyfrannodd hyn 
at farcio cadarnhaol. 

Dim ond nifer cyfyngedig o ddysgwyr wnaeth geisio ateb pob cwestiwn gan adael rhai 
cwestiynau yn wag. Roedd hyn yn amlwg iawn yn achos cwestiwn 5 lle gofynnwyd i 
ddysgwyr enwi a disgrifio egwyddor allweddol o Ddeddf Gwasanaethau Cymdeithasol a 
Llesiant 2014. 

Rhoddodd rhai dysgwyr atebion ar ffurf rhestri neu bwyntiau bwled lle'r oedd yr ymateb yn 
gofyn am ddisgrifio neu drafod, ac er bod hyn yn cefnogi eu bod yn dangos gwybodaeth a 
dealltwriaeth ar gyfer y bandiau is, roedd yn cyfyngu ar fynediad i'r bandiau uwch gan na 
roddwyd sylw priodol i'r berfau gorchmynnol yn unol â'r gofynion.   

Roedd gwybodaeth ymlaen llaw wedi dod ar gael oherwydd profiad dysgu cyfunol dysgwyr. 
Dangosodd rhai canolfannau ddefnydd da o'r wybodaeth hon a wnaeth alluogi dysgwyr i 
ennill marciau gwerthfawr yn rhai o’r cwestiynau hyn. Fodd bynnag, roedd yn ymddangos na 
fanteisiwyd yn llawn ar yr holl Wybodaeth Ymlaen Llaw hon. 
 
Roedd hyn yn arbennig o amlwg yng nghwestiynau 4, 5 a 6 lle'r oedd Gwybodaeth Ymlaen 
Llaw wedi'i darparu ar gyfer deilliannau 3.1 a 4.1 o'r fanyleb. Roedd atebion yma yn wael 
gyda nifer ddim yn rhoi cynnig ar y cwestiwn neu’n cyflwyno ymatebion cyfyngedig. 
 
Roedd tystiolaeth i awgrymu nad yw dysgwyr bob amser yn ystyried y wybodaeth yn y 
cyflwyniad cyn cwestiynau a/neu’r cwestiynau eu hunain yn ofalus. 
Canlyniad hyn yw bod yr ymatebion yn amhriodol gan arwain yn aml at ennill 0 marc. 

Nifer y Cofrestriadau: 
   
Cymraeg – 1 
Saesneg – 341 
Sgriptiau papur – 198 
E-Asesu – 144 
 
 
Sylwadau am gwestiynau/adrannau unigol 
  
Cw.1  (a)  Er bod llawer o ddysgwyr yn gallu rhoi ateb cywir, roedd yn syndod gweld 

diffyg dealltwriaeth o agweddau ar ddatblygiad corfforol a oedd yn arwain at 
roi 0 marc.  

 
Cw.1  (b)  Roedd rhai dysgwyr yn gallu rhoi ymateb clir a pharhau i ganolbwyntio ar y 

cwestiwn mewn perthynas ag oedran y baban yn gysylltiedig â datblygiad 
cymdeithasol ac emosiynol. Dangosodd eraill ddealltwriaeth gyfyngedig a 
chanolbwyntio ar ddatblygiad sgiliau corfforol. Roedd y dull hwn yn cyfyngu ar 
nifer y marciau a roddwyd. Roedd rhai ymatebion yn dangos gwybodaeth a 
dealltwriaeth gyfyngedig iawn o fabanod. 

 
Cw.1 (c)   Roedd y cwestiwn hwn yn gofyn am ddadansoddiad o sut mae meysydd 

datblygiad yn gallu cydgysylltu pan mae plant yn cymryd rhan mewn 
gweithgareddau creadigol. Llwyddodd rhai dysgwyr i ddatblygu dadansoddiad 
yn seiliedig ar ddatblygiad cyfannol cyffredinol mewn perthynas ag 
amrywiaeth eang o weithgareddau a oedd yn caniatáu rhoi rhai marciau band 
is. Fodd bynnag, collwyd cyfleoedd lle methodd llawer o ddysgwyr â sylwi ar 
ofynion y cwestiwn yn seiliedig ar weithgareddau creadigol. 

 
Cw.2  (a)  Cwestiwn dwy ran gyda'r cyfle i ennill 2 farc am ymatebion enwi a nodi. 

Cynigiwyd amrywiaeth o ymatebion ac roedd marcio cadarnhaol yn caniatáu 
i'r rhan fwyaf o ddysgwyr ennill marciau llawn. Ni chymerodd rhai dysgwyr 
sylw ar ofynion y cwestiwn ynghylch gweithgaredd dan do ac felly'n colli'r 
cyfle i ennill y marciau hawdd hyn. 

 
Cw.2  (b)  Roedd gofyn i ddysgwyr ddiffinio ystyr darpariaeth barhaus.  
  Er ei fod yn nodi'n glir yn Neilliant Dysgu 2 y fanyleb roedd tystiolaeth 

gyfyngedig o wybodaeth a dealltwriaeth mewn llawer o'r ymatebion. 
 
Cw.2 (c)  Er ei fod yn gwestiwn 'nodwch' nid oedd llawer o'r ymatebion un gair a 

gynhigiwyd yn bodloni gofynion y cwestiwn. Gofynnwyd i ddysgwyr nodi ffyrdd 
y mae defnyddio iPad o fantais i ddatblygiad, ni roddwyd marciau lle 
rhoddwyd "Iaith neu Gorfforol" fel ateb. 

 
Cw. 2 (ch)  Roedd cwestiwn 6 marc yma yn rhoi'r cyfle i'r dysgwr ddatblygu trafodaeth ac 

ennill marciau band uwch. Roedd llawer o ddysgwyr yn gallu dangos 
gwybodaeth a dealltwriaeth dda iawn o gynllunio wrth ddatblygu eu hymateb 
yn drafodaeth dda iawn gan ennill marciau band uwch. Fodd bynnag, collodd 
eraill y cyfle drwy roi rhestr o bwyntiau bwled. 

Cw.3  (a) Llwyddodd y mwyafrif o ddysgwyr i ennill marciau llawn ar gyfer y cwestiwn 
hwn lle nodwyd amrywiaeth o glybiau priodol. Collodd rhai dysgwyr farciau 
lle'r oedd ymatebion yn cyfeirio at grwpiau crèche neu gyn-ysgol, nid oedd 
hyn yn cydymffurfio â gofynion y cwestiwn lle'r oedd y geiriad yn cynnwys 'y 
tu allan i’r ysgol' neu 'y tu allan i oriau ysgol'. 

 
 
Cw.3  (b)  Rhoddwyd rhai ymatebion da iawn yma. Llwyddodd llawer o ddysgwyr i 

ddatblygu esboniad yn ôl y galw ac felly ennill amrediad o farciau band canol 
a band uchaf. 

 
Cw.4  (a)  Roedd rhai dysgwyr yn gallu dangos dealltwriaeth o sut mae Dechrau'n Deg 

yn cefnogi datblygiad tra bod eraill yn canolbwyntio ar y gwasanaethau a 
gynigir. Roedd marcio cadarnhaol yn caniatáu i ddysgwyr ennill marciau 
gwerthfawr yma. Yn dilyn trafodaeth yn y gynhadledd a thrafodaeth gyda'r 
Uwch Arholwr defnyddiwyd 'rhowch farciau am unrhyw ymateb dilys arall' yn 
briodol o blaid y dysgwyr. 

 
Cw.4  (b)  Roedd y rhan fwyaf o ddysgwyr yn gallu dangos rhywfaint o ddealltwriaeth o 

CCUHP ac yn ennill rhai marciau. Ychydig oedd yn gallu cysylltu ymatebion 
ag ymarfer yn unol â gofynion y cwestiwn ac felly, roedd y marciau a roddwyd 
yn bennaf o'r bandiau is. Roedd arholwyr yn bryderus am y ddealltwriaeth 
gyfyngedig o bolisïau mewn perthynas â CCUHP a nifer y dysgwyr nad 
oeddent yn gallu nodi polisi o unrhyw fath. 

 
Cw.5   Cwestiwn 5 marc a oedd â Gwybodaeth Ymlaen Llaw. Roedd yn ymddangos 

mai defnydd cyfyngedig a wnaed o’r wybodaeth ymlaen llaw. Ni roddodd y 
mwyafrif o ddysgwyr unrhyw gynnig ar y cwestiwn hwn a lle cafwyd ymateb 
roedd hi'n amlwg nad oedd dealltwriaeth o gynnwys Deddf Gwasanaethau 
Cymdeithasol a Llesiant 2014. Roedd lleiafrif bach iawn o ddysgwyr yn gallu 
enwi egwyddor allweddol ac ennill 1 marc ac ychydig iawn o ddatblygiad oedd 
yn ail ran y cwestiwn i ennill marciau pellach. Roedd hi'n amlwg nad oedd rhai 
dysgwyr wedi darllen y cwestiwn yn iawn, roedd "Llais a Rheolaeth" wedi cael 
ei roi yn y cyflwyniad cyn y cwestiwn ond dewisodd rhai dysgwyr roi hwn fel 
eu hateb. 

 
Cw.6  (a)  Roedd llawer o ddysgwyr yn gallu ennill y 2 farc llawn a oedd ar gael yn y 

cwestiwn hwn. Roedd y rhan fwyaf o ddysgwyr yn gallu nodi gwasanaethau i 
gefnogi'r teulu a ddisgrifir yn y cyflwyniad cyn y cwestiwn. Llwyddodd arholwyr 
i ychwanegu at y rhestr sydd eisoes yn helaeth yn y cynllun marcio gan 
ganiatáu i farciau gael eu rhoi. Nododd rhai dysgwyr Dechrau'n Deg fel 
gwasanaeth, ni roddwyd marciau am yr ymateb hwn yn seiliedig ar 
oedrannau'r plant a ddisgrifir yn y cyflwyniad cyn y cwestiwn. 

 
Cw.6  (b)  Roedd Gwybodaeth Ymlaen Llaw wedi'i rhoi i ganolfannau i gefnogi'r gwaith o 

adolygu'r gwasanaethau sydd ar gael i blant a phobl ifanc a'u teuluoedd. Dim 
ond rhai dysgwyr oedd yn gallu datblygu trafodaeth o'r gefnogaeth a ddarperir 
mewn perthynas ag iechyd meddwl a llesiant. Llwyddodd y dysgwyr hynny a 
soniodd yn benodol am CAMHS neu Wasanaethau Cymdeithasol i ennill 
marciau band uwch.  

Cw.6  (c)  Enillodd llawer o ddysgwyr ddau farc llawn ar gyfer y cwestiwn hwn y 
darparwyd Gwybodaeth Ymlaen Llaw ar ei gyfer. Roedd yna rai a gollodd 
farciau oherwydd eu bod wedi rhoi ateb gwahanol i'r hyn oedd ei angen e.e. 
ymatebodd rhai dysgwyr gyda dulliau o oresgyn rhwystrau yn hytrach na'r hyn 
a allai fod yn rhwystrau posibl.  

 
Cw.7 (a)  Cwestiwn dau farc sy'n gofyn i ddysgwyr roi dau reswm pam mae gofal 

amlasiantaethol yn bwysig i lesiant plant a’u teuluoedd. Cyflwynwyd 
amrywiaeth o ymatebion er fod pob un wedi'i seilio ar anghenion plant ar y 
cyfan. Byddai wedi bod yn dda gweld yr amrywiaeth yn cael ei ymestyn i 
gynnwys, peidio â dyblygu gwasanaethau, osgoi argyfwng neu adnabod ac 
ymyrraeth gynnar. Byddai hyn yn sicrhau bod dysgwyr yn deall y testun hwn 
yn ei gyfanrwydd.  

 
Cw.7  (b)  Fel gyda'r cwestiwn blaenorol roedd ymatebion yn gyfyngedig. Roedd  

mwyafrif y dysgwyr yn canolbwyntio ar storio gwybodaeth, ac er bod hwn yn 
ymateb dilys ac yn ennill marciau mae'n bwysig bod dysgwyr yn ymwybodol 
o'r Rheoliad Cyffredinol ar Ddiogelu Data ym mhob maes ymarfer. Collodd 
rhai dysgwyr farciau lle'r awgrymon nhw bwysigrwydd peidio rhannu 
gwybodaeth ag eraill. 

 
Cw.8   Cwestiwn tariff uchel sy'n rhoi cyfle i ddysgwyr ennill hyd at 8 marc. Cafwyd 

rhai ymatebion da ar y cyfan lle'r oedd dysgwyr yn gallu nodi rhanddeiliaid a 
datblygu dadansoddiad drwy ddarparu cysylltiadau a syniadau ymarferol. Yn 
anffodus, collodd nifer o ddysgwyr farciau lle roedden nhw'n cyfeirio at Amy 
fel y person/plentyn sydd angen cefnogaeth ychwanegol yn hytrach na'r 
Cydlynydd Anghenion Dysgu Ychwanegol fel y'i disgrifiwyd yn y cyflwyniad 
cyn y cwestiwn. 

 
 
Argymhellion i ganolfannau 
 
Yn seiliedig ar berfformiad ymgeiswyr ar y papur hwn, cynigir y cyngor canlynol i 
ganolfannau ar gyfer y dyfodol: 
 

• Dylid annog dysgwyr i ddarllen cynnwys y cwestiwn yn ofalus a dilyn y cyfarwyddiadau a 
roddwyd, yn arbennig lle mae cyflwyniad cyn y cwestiwn wedi'i ddarparu i gefnogi'r 
ymateb. Mae hyn yn arbennig o bwysig lle mae oedran wedi cael ei nodi. 
 

• Dylid atgoffa'r dysgwyr o'r ystod oedran ar gyfer y cymhwyster hwn ac eto gymryd sylw o 
unrhyw oedran a nodir yn y cwestiwn neu'r cyflwyniad cyn y cwestiwn. Gall cyfeirio at ei 
ymarfer ei hun wella ymateb ond gellir colli marciau lle sonnir am ystod oedran penodol 
mewn cwestiwn er enghraifft Cwestiwn 1b sy'n cyfeirio at faban 1 mis oed. Dylai dysgwyr 
fod yn ymwybodol nad yw babanod yr oedran yma yn eistedd ac yn chwarae gyda 
babanod eraill. Dylai canolfannau fod yn ymwybodol o'r angen i ddarparu cynnwys sy'n 
ymwneud ag unigolion 0-19 oed. 
 

• Dylid atgoffa dysgwyr sy'n defnyddio taflenni parhad y dylid cyfeirio at y rhain yn glir. Ni 
ellir rhoi marciau lle nad yw'n glir i arholwr pa ymateb cwestiwn y maent yn ei ddarllen. 

• Mae'n bwysig bod dysgwyr yn rhoi cynnig ar bob cwestiwn. Gall ymgais, waeth pa mor 
fach, ennill marc hanfodol sy'n gwneud gwahaniaeth i'r canlyniad cyffredinol. 

 

• Mae terminoleg benodol i'r sector fanwl wedi'i chynnwys drwy Uned 216. Bydd y 
derminoleg hon yn ymddangos mewn cwestiynau mewn gwahanol bapurau. Mae'n 
hanfodol felly bod dysgwyr yn dod yn gyfarwydd â'r geiriad a ddefnyddir ac yn deall ei 
ystyr. Dylid rhoi sylw penodol i ddeddfwriaeth a rheoliadau, polisïau a mentrau presennol 
y llywodraeth. 

 

• Dylai arweiniad ar dechneg arholiadau fod yn rhan o sesiynau adolygu. Dylid annog 
dysgwyr i ddarllen drwy'r papur ac i gynllunio'r amser sydd ei angen ar gyfer cwestiynau 
penodol. Gallai sesiynau adolygu hefyd annog dysgwyr i roi sylw i eiriad penodol er 
enghraifft Cwestiwn 6c lle'r oedd gofyn am nodi rhwystrau ac nid esboniad o sut i 
oresgyn rhwystr. 

 

• Adolygwch ystyr a phwysigrwydd y berfau gorchymyn. Mae'r geiriau hyn yn ffurfio 
canllaw o ran yr hyn mae'r ymateb yn gofyn amdano. Mae defnydd da o'r berfau hyn wrth 
ddatblygu atebion yn galluogi rhoi marciau bandiau uwch. 
 

• Mae CBAC yn cynnig cyfle i ganolfannau gwblhau'r arholiad gan ddefnyddio asesu ar-
lein, a allai fod o fudd i rai ymgeiswyr. Mae hyn hefyd yn caniatáu i fyfyrwyr ysgrifennu 
mwy os oes ganddynt lawysgrifen fawr iawn heb ddefnyddio tudalennau parhad, felly gall 
eu hymatebion gael eu hymestyn yn haws a allai ganiatáu i ymgeiswyr ennill mwy o 
farciau.   
Cysylltwch ag e-asesu@cbac.co.uk i gael rhagor o wybodaeth am dreialu'r arholiad ar-
lein.  
 

• Dylai canolfannau hefyd fod yn ofalgar wrth becynnu sgriptiau a sicrhau eu bod yn eu 
gosod yn nhrefn y rhestr yn unol â'r daflen gyflwyno. Bydd hyn yn galluogi'r arholwr i 
wirio papurau ac osgoi unrhyw gamgymeriad. 

